
O libro que hoxe nos achega a editorial Hugin e Munin, As confesións
dunha filla do século. Epistolario dunha morta (Milán,1901), obra de
Donna Paola (Paola Grosson de Guentry, Bérgamo, 1866 - Quarto dei
Mille, 1954), en boa tradución do italiano da crítica Isabel Soto, son,
como o mesmo título di,  as confesións dunha filla do novo século,
daquela XX, e, como apostila, o epistolario dunha morta, un libro de
dor dedicado ás amables mulleres, todas, pois “todas amades algunha
amiga cun doce amor fragrante e vivo coma a corola dunha rosa de
maio”. E o curioso é, como confesa no prefacio á terceira edición en
italiano, pois axiña foi un libro de grande éxito, que o escribiu “pola
razón máis anódina de todas as que poidan incitar un escritor: porque
un editor me pedira un traballo”. Así de simple, e, con moita afouteza
e decisión, un éxito de público e crítica, no medio dunha sociedade
que convulsionou. Para ler estas cartas, cómpre situarse na época e
valorar  os  contidos.  Tamén,  como  non,  a  novela  en  si,  de  estilo
vibrante,  alegre na forma,  e  valente,  que,  tal  como sinala  a crítica
editora,  ten  raigames  no  modelo  Confession  d'un  enfant  du  siècle
(1836)  de  Alfred  de  Musset,  e  evidentes  vínculos  coa  literatura
etiquetada como rosa da francesa Gyp (Sybille-Marie-Antoinette de
Riquetti  de  Mirabeau).  Trátase  dunha  seria  recomendación  para
comezar  ben,  literariamente,  este  verán.  A  protagonista  (Viviana),
lesbiana,  fai  públicos  os  seus  sentimentos  despois  de  suicidarse,
reivindicando a súa sexualidade, descuberta xa desde a adolescencia,
ao  namorarse  dunha  amiga  (Paola),  inmersa  nunha  sociedade
hipócrita e cínica, clásica e castrante. Gozade da lectura.

